
Nú valini bæði, til Fólkating og Løg­
ting, nærkast, gerast søgurnar fleiri 
um fólk, sum vilja sleppa sær fram­
at so ella so.

Vit høvdu tó eina søgu her í 
blaðnum um borgarstjóran á Eiði, 
sum ikki longur vil vera tjóðveldis­
maður. »Flokkurin er ov vinstra­
hallur«, segði eiðismaðurin, sum 
hevur verið hart ímóti LGBT linjuni 
hjá Tjóðveldinum og fiskivinnupol­
itikki floksins.

Hann vildi í samrøðu við sjón­
varpið vera við, at tað ikki longur er 
pláss fyri teimum bláu í Tjóðveldi, 
sum er farin at savna seg um eina 
vinstrasinnaða kliku í Havn.

Nú skulu vit ikki fara at taka 
dagar ímillum, hvørji eru røtt tjóð­

veldisfólk. Men at tað krevur nakað 
av monnum og kvinnum at slíta eitt 
land úr einum stórum felagsskapi 
man bretskur politikkur í hesum 
døgum vera besta dømið um.

Formaður Tjóðveldis tók ikki í 
egnan barm í sjónvarpinum mán­
akvøldið, men helt fast við, at tað 
sum flokkurin ger er at fyrireika 
loysingina. 

– Sjálvt tað at hava yvirskot á 
fíggjarlógini er at fyrireika loysing­
ina, segði hann.

Og tað kann saktans vera ein 
sannleiki í tí – um enn við modifik­
atiónum. Tí um tað er rætt, at eitt 
hvørt yvirskot er liður í at loysa 
Føroyar úr danska ríkinum, so 
leggur Sambandsflokkurin eisini 

sín neista til hin sama eld.
Loysingin er helst ring at fáa 

eyga á. Ikki bara tí, at aðrir flokkar á 
tingi ikki taka undir við henni. Men 
tað vísir seg, at hvørja ferð loysing­
in á onkran hátt tykist nærkast, so 
hokna loysingarfólk í kongunum, 
eins og brexit-rørslan í Bretlandi í 
hesum døgum.

Vit sóu tað eftir kríggið, tá 
Fólkaflokkurin »sveik« loysingar­
rørsluna. Úrslitið var Tjóðveldi. 
»Svikin« fólkafloksfólk eru uppruni 
Tjóðveldis, og tí er tað kanska ikki 
so løgið, at summmi tjóðveldisfólk 
eru »blá«, sum eiðismaðurin málbar 
seg.

Men vit sóu tað eisini í 2000, tá 
vit vóru so nær loysingini, at meir­

iluti á tingi var fyri at taka full­
veldi – tá hoknaðu kreftirnar aftur. 
Kanska tað er tað sama, sum hend­
ir hjá eiðismanninum og teimum 
kreftunum, sum mótarbeiða Tjóð­
veldinum innanífrá. Borgarstjórin á 

Eiði kemur so ikki nærri loysingini 
við at stuðla Miðflokkinum at fáa 
eiðismannin Tord Niclasen aftur á 
ting.

Sambandsfólk hava tí einki at 
óttast, tí loysingin kemur so í øllum 
førum ikki tí, at ein meiriluti á tingi 
ætlar at kvetta við ríkið.

Loysingin kemur kanska, tá 
hon er ein avleiðing av áhaldandi 
skilagóðum politikki fyri land og 
fólk. Kanska kemur hon tá sum 
ein avleiðing heldur enn sum eitt 
endamál?

Vit fáa onga loysing av 
innanhýsis klandri og stríði

Sambært tølum 
hjá vágaportali­
num er in.fo størri 
enn portal.fo og 
nógv størri enn 
vágaportalurin

Teir báðir feðgarnir á Vága­
portalinum hava eitt ambi­
valent forhold til fakta. Um 
dagarnar hava teir gjørt 
eina kanning av, hvør tíð­
indaheimasíða er hin størsta 
Føroyum.

Eftir at hava kannað síni 
egnu tøl og ringt til Portalin 
og spurt um teirra tøl, eru 
teir komnir til ta niðurstøðu, 
at portal.fo hevur 25.000 fleiri 
brúkarar um vikuna enn 
Vágaportalurin.

Teir koma eisini til ta nið­
urstøðu, at harvið er portal.fo 
tann tíðindasíðan í Føroyum, 
sum er størst við 70.000 vitj­
anum eina ávísa viku í mars­
mánaði. 

Sambært blaðstjóranum 
á Vágaportalinum, Gunnari 
Skúvadal, so eru mátingarnar 
gjørdar frá 13. til 19. mars.

Vit í Miðlahúsinum hava 
kannað tølini hjá in.fo fyri 

sama tíðarskeið og kunnu 
staðfesta, at in.fo liggur langt 
framman fyri portal.fo í vitj­
anum øll sjeydagaskeiðini 
í marsmánaði, oman fyri 
76.000 brúkarum fyri vikuna.

So um vit samanhalda 
kanningararbeiðið hjá Ólavi í 
Beiti og Gunnari Skúvadal av 
lesarum hjá portal.fo og vága­
portalinum kunnu vit stað­
festa, at in.fo hevur munandi 
fleiri brúkarar, enn portal.fo 
og vágaportalurin.

Um nakar annar miðil eis­

ini er størri enn portal.fo, vita 
vit ikki, tí vit kenna ikki tølini. 
Men tað skal vera løgið, um 
ikki kvf.fo og nordlysid.fo ikki 
hava fleiri enn hasar 40.000 
brúkararnir um vikuna, sum 
vágaportalurin hevur.

Hóast tað kann vera stutt­
ligt at vera fremstur og størst­
ur, so eru tøl tó so lagalig. 
Hugaligari er at gera sítt besta 
at veita eina góða og álítandi 
tænastu, gera góðan journa­
listikk, sum lesarin hevur álit 
á, sum er okkara mál.

Vágaportalur avdúkar: 
in.fo størsti miðil í Føroyum

Fakligi áhuga­
bólkurin hjá 
sjúkrarøktarum 
skipar í næstum 
fyri temadegi um 
krabbamein

Tann fakligi áhugabólkurin 
fyri sjúkrarøktarfrøðingar 
innan hetta evnið, Fá2, skipar 
fyri temadegi í veitsluhøllini 
á Landssjúkrahúsinum tann 
11. apríl frá 8:30-15:30.

Evnið í ár verður etikkur 
og andalig umsorgan til álv­
arsliga sjúka krabbameins­
sjúklingin. 

Undirvísari verður  Rita 
Nielsen, sjúkrarøktarfrøð­
ingur  og rithøvundur. Hon 
hevur skrivað fleiri bøkur um 
hetta evnið sum t. d. Vente­
værelset – end døendes for­
tælling om livet” og “Det nød­
vendige nærvær”.

Hennara boðskapur kann 
í stuttum lýsast við hesum 
reglum:

At arbejde med alvorligt 
syge og døende mennesker 
kan være meget givende og 
meningsfuldt. Men det er til­
lige udfordrende og kræver 

høj grad af faglighed og med­
menneskelighed.  'Livets af­
slutning' giver gode bud på, 
hvordan man kan give en god 
og værdig omsorg, pleje og be­
handling af alvorligt syge og 
døende mennesker.

Meira kann verða lisið 
um Ritu á heimasíðuni www.
ritanielsen.dk. Byrjað verður 
kl. 8,30 við morgunmati. 
Annars er skráin henda:

Kl 9:00-10:15:
Hvussu er at vera álvarsliga 
sjúkur og doyggjandi?
Kl 10:30-11:45:
Etikkur og etiskar tvístøður í 
krabbameinssjúkrarøkt?
Kl 11:45-12:30:
Døgurði
Kl 12:30-15:30:
Andalig umsorgan - hvussu 
veita vit hana?

Temadagur 
um krabbamein 

Við 70.000 brúkarum um vikuna eru vitjanirnar hjá portal.fo 
minkaðar við 30% síðani 2011, tá Miðlahúsið rak portal.fo


